Pengajaran daripada gempa bumi Gunung Kinabalu
besar 2015

Pemandangan di laluan sekitar puncak Gunung Kinabalu. - Foto fail NSTP

KOTA KINABALU: Gempa bumi berukuran enam pada skala Richter melanda Gunung Kinabalu pada 5 Jun
2015, menyedarkan Dr Mexmollen Marcus mengenai kelemahan ketara dalam pengurusan tindak balas
terhadap bencana berkenaan.

Mengimbau pengalamannya sebagai doktor muda yang bertugas atas panggilan (on-call) dan terkandas
di Panalaban selama tiga hari susulan gempa bumi itu, beliau berkata operasi menyelamat terjejas teruk
akibat cuaca buruk dan ketiadaan latihan bencana bersama sebelum ini.

Timbalan Dekan Fakulti Perubatan Universiti Malaysia Sabah (UMS), Dr Mexmollen Marcus, menyampaikan ucaptama pada
Simposium Pacific Partnership 2026 (PP26) bertemakan Menjalin Kerjasama dan Memajukan Kesihatan: Perspektif Global
di INTAN Sabah. - Foto NSTP

"Saya melihat helikopter datang untuk menyelamatkan kami, setiap kali ia terbang melintasi kawasan itu
tetapi ia tidak dapat mendarat disebabkan cuaca buruk.

"Saya melakukan apa yang saya tahu perlu dilakukan, iaitu merawat orang sakit. Angkatan tentera
melakukan tugas mereka, yang berkemungkinan untuk mengawal situasi.

"Polis melakukan tugas mereka sendiri, pihak bomba juga melakukan tugas mereka sendiri. Jadi, pada
akhirnya tindakan kami menjadi sangat tidak sehaluan,’ katanya.

Jelas beliau, malim gunung, yang sangat arif dengan selok-belok bentuk muka bumi di situ, menjadi
petugas barisan hadapan yang sangat penting dengan mengandar pendaki yang cedera turun dari
gunung dan mencari mangsa yang hilang.

"Ini kerana mereka mengenali setiap permatang dan lurah memandangkan mereka melalui laluan yang
sama di gunung itu untuk menyara hidup,’ katanya, sambil menambah bahawa 18 orang, termasuk
pelajar terkorban dalam kes itu.

Dr Mexmollen menyampaikan ucapan perasmiannya di Simposium Pacific Partnership 2026 (PP26):
Menjalin Kerjasama dan Memajukan Kesihatan: Perspektif Global di INTAN Sabah di sini, semalam.

Timbalan Dekan Fakulti Perubatan Universiti Malaysia Sabah itu menambah bahawa komunikasi dan
perkongsian maklumat yang lemah, kekurangan kepercayaan, peranan yang tidak jelas, serta tadbir urus
yang berpecah-belah adalah antara kelemahan yang sering berulang dalam tindak balas bencana.

Bagaimanapun, beliau menyatakan penyelesaian paling penting adalah dengan membina kepercayaan
antara agensi semasa waktu aman, berbanding hanya cuba menjalinkan hubungan kerja apabila krisis
sudah berlaku.

"Kepercayaan adalah prasyarat, bukannya hasil akhir. la tidak dibina ketika krisis sudah melanda.

"Kepercayaan dibina di sini, di tempat di mana kita boleh duduk dan berbincang antara satu sama lain
dengan jelas dalam keadaan aman," katanya.

Beliau turut menggesa komuniti diletakkan sebagai teras dalam kesiapsiagaan bencana, dengan
menyatakan bahawa penduduk tempatan sering menjadi petugas barisan hadapan yang semula jadi dan
pengetahuan tradisional mereka harus disepadukan ke dalam sistem amaran awal.

Melangkah ke hadapan, beliau berkata Malaysia mesti memperkukuh kaitan antara keselamatan
kesihatan dan tadbir urus bencana, terutamanya memandangkan kecemasan pada masa hadapan
mungkin membabitkan pelbagai bahaya yang berlaku secara serentak.

"Bahaya biologi yang seterusnya berkemungkinan besar akan menjangkiti manusia daripada haiwan lama
sebelum ia benar-benar sampai ke hospital kita," katanya.

Tambah beliau, penekanan harus diberikan kepada pendekatan One Health yang membabitkan pelbagai
disiplin untuk menangani penyakit zoonotik.



